
Magtarr khur khãai thãrjup nʉm ee, Galilea durr 
phobordam Caná anʉm ee õor jua pʉr naajim. Maig 
Jesús ãdjã dʉi sĩejim. Mag jua pʉr nʉm ee, ich 
Jesujã thʉ̃rpʉiwia aig sĩerr aawai i ãdau irigta, . . . 



. . . —Vino thumaa obaademwai ajim. Pari ich iewaau 
ichig magbaawai chi phiejãb wau narr khʉʉnagta 
warag ich ũan Mariaau, —Irua pãachig nem mag 
aawai i ipierraa abat ajim.



Maimua Jesuu mag chi phiejãb wau narr 
khʉʉnag makhʉʉn thũr doou ipiirkhapi 
jaaujim. Mag chadcha ich ipierr 
ipiirkhabapäaiwai amag, —Jãimua ag eem 
joi arrwia chi phiesta ee nʉm khʉʉn
                porkha simʉg do oopibamit ajim. 
                 Magbaa chadcha ichdeu 
                                          jaautarrjo i 
 

                                             ipierr do 
                                 oopijierram.  



Pari mag chi phiesta ee nʉm khʉʉn porou mag do 
atarrta vinoog paa simjã khaugbata do sĩejim. Ãba 
chi phiejãb wau narr 
khʉʉnaupaita khaphʉ 
naajim, amach dakhĩir 
arr aawai. 



Mag do oowi chi porkha sĩerrau chi jua pʉr chirarr 
woundam thʉ̃r auwi irig magjim: —Thumaam khʉʉnau 
vino chi wajapcharamta 
nacha õrag jiigjerram; 
maimua mag do nʉʉ 
awiata jũrr parhoobam 
vino jiigjerramgui ajim. 
Pari pua magba ewaata 
chi wajapcharam 
jigaagpamgui ajim 
irig, mag do 
atarrta vinoog 
paa simjã 
khaugba.



Mag Galilea durr phobordam Caná anʉm ee do vinoog 
paatarrta warrpem õrau nem ooba 
aajem Jesuu wautarr ajim, 
mag wau sim gaaimua ich 
jua theeg oopieg. 



Mag, maach i dʉi wenʉrraajerr khʉʉnaujã warag 
wajapcha i khaphʉ nʉisijim, chadcha 
Ẽwandamau warrgarwe 
pʉiju a jaaujerr dʉita 
maach wenʉrrʉm. Magta 
marau warag i iek ʉkha 
                      nʉisijim.



Maimua petaau, ich Jesús jũrr Pedro 
di aar majim aajem. Mam barwi 
ooimaawai, ich chi Pedro phaauhũan 
mor mas khʉʉumie paar thʉnʉm 
ooimajim aajem. 



Mag oobaimaawai Jesuu i aar mawi i jua gaai 
pʉrbaawai, warre chi khʉʉumie meeudʉbaadejim 
anaabá. Mag khʉʉumie meeudʉbaadee, phiidʉwi 
am jãhogaagpajim aajem.



Maimua ya edau kheubaadem ee, õrau amach 
aaunaan khamor machag khĩirpierr wai narr khʉʉn dʉi 
dosãt beneu sĩsidʉmpa 
Jesús aig waibeemajim 
aajem. Mag warag thum 
phobor eem khʉʉn 
beewia i sim di aig 
puertdi igaauta 
daaugajãrm magwe 
pos aphobaadejim 
anaabá. 



Mag, sĩi khajapham khamor machag khĩirpierr wai 
sĩsidʉm ich aig aubeemarr khʉʉn monaaumam dʉi 
ĩchab mepeenpa õor mor ee sĩsid arr jʉr werpmajim 
aajem. Chi mepeenau i khaphʉ naajim anaabá, i 
chadcha Ẽwandam Iewaakha sim. Mamʉ ich Jesuu 
bʉ̃ʉrjã amag iekhapiba aajeejim aajem.



Mag oowia thumaam khʉʉnau i gaai pʉrm iigjeejim 
anʉm, amach monaaumkhĩir, amachdeu oowai sĩi i 
gaai pʉr nʉmuapaijã Ẽwandam jua theeg ich gaai wai 
simuata benegjã 
ich jua jʉmpiba 
monaaupʉpʉikham 
oowia.



Mag nʉm ee õor jayapam khʉʉnau woun ãb khapá 
jʉser khitʉmta pa bʉʉrkham gaai jiir aibeejierram 
aajem. 



Mag aibeewi Jesús sim aar mag 
woun wai dubaag ẽkha naajim 
aajem; pari mag puertdi igaau õor 
phẽu thʉnʉm khurau pod 
ierrag wai dubju khaba 
aawai, ʉ̃gthaa 
diheu ʉ̃r . . . 



. . . waaidʉtkhawia, chi Jesús 
sim ʉ̃rʉʉ diheu magar auwi, chi 
pa bʉʉrkham gaai jʉ̃gadau 
jʉ̃khanaa mag chi khapá 
jʉser khitʉm eeg jiir 
burrpʉijierram 
anaabá, . . . 



. . . Jesús sim aigcha, amach 
aaunaan monaaupʉiju khaphʉ 
narr aawai. 



Jesuu amau mag khĩirju nʉmjã khaphʉ sĩerr aawai chi 
khapá jʉser khitʉmʉgta, 
—Pʉ pekau thum ya mua 
chugpaabapʉimgui ajim 
anʉm. Magnaa chi 
khapá jʉser 
khitʉmʉgta, 
—Phiidʉwia, pʉch 
put ãbamʉg 
juurwia, pʉch 
diig petá ajim anʉm.



Mag ich arrpibaawai, ya wetumua Jesús am na jap ee 
waaidʉbaadeewai, chi khapeenau i 
arrjim aajem. Ya mag dojãrr 
paaukhabaadem eeta, degolp 
phũas meeukhabaadewi 
phũas theega japau pod 
ãwatbajujo aadejim aajem. 
Pari mag thʉnʉm ee 
ich Jesús khãi 
          jorrajim anaabá. 



Magbaawai ichdeu amag, —¿Khantheeta atcha 
jãphierr nʉma? ajim anaabá. Jãgan pãrau chan mʉ 
pãach dʉi chitʉmjã khaugbata naab ajim anʉm, jãgcha 
jãphierraag. Magnaa phiidʉwia phũug meeurrau sĩunaa 
ĩchab chi phũasagjã meeurrau 
sĩubaawai, tag phũjã weba, 
phũasdaujã baupa 
khaba, warre sĩi dojã 
meuu joisijim anaabá. 



Jesuu amach dakhĩir magbarm oowia dauderraa 
nʉmua amach wir aigpaita, —Keena, ¿khanim 
wounta jãg mʉg phũasaujã i ipierraanaa phũujã i 
ipierraata nʉma irua iekhaawai? anaajim aajem.



’Pari magaagta Ẽwandamau oowai mʉg
 durr gaaim khʉʉn thum ya chi okhoomta
   nʉm khaphʉ arr aawai, ich garmuata 
     am peerdʉ aum khõchgau mʉ ich 
        Iewaa ãbpai khitʉmta am kõit 
          thõmkhĩir pʉijimgui ajim, . . .



. . . magbarm gaaimua chi mʉrʉgta   
    amach peerdʉ aupi nʉm khʉʉn chan 
        okhooba, mʉig eegarwejã ich 
          denkhanaa ich aar oberwia 
                 ich mag ich dʉi 
                  wenʉrramkhĩir. 



Romanos 3:23 
thumaam khʉʉnta amach pekau gaaimua amachdeupai 
Ẽwandamag amach isegpi nʉmjo i warpta wenʉrrʉm, 

ichdeu waupim khõsim waujojoopaijã khaba.

Romanos 6:23 
Pekau chogkha nʉmjo nʉmuan sĩi warag maach okhoom 

iekta okhoopiejem. Pari jũrr Ẽwandamau ich chogkha 
wenʉrrʉm paar maachig deeju jaau simʉn, ʉ̃gthar pawiajã 

ich mag ich dʉi phe wai sĩsijuuta jaau sim, maach Por 
Jesucristo dʉi õor ãbpaimjo naawai.

Hebreos 9:27
Maadeu khaphʉ nʉm, maach cha khitheem khʉʉn thum 

biek ãbpaita meejem, maimua mʉg atag Ẽwandamau 
maach i agkham edta ichdeuta maachig 

maach jãga wenʉrrajĩ a jaauju.



Efesios 2:8,9
Pãran mag Ẽwandam ajaug khitʉm gaaimuata ʉu Cristo iek 

ʉkhawi peerdʉwi nʉm; pari mag nʉm chan sĩi pãach 
khĩrauta peerdʉju ẽkhatarr gaaimua khaba, ich Ẽwandamau 

ich garmuata pãar peerdʉ aum khõsi arr aawaita ʉu pãar 
peerdʉ aujim. Ẽwandamau maach peerdʉ au nʉm chan 
dichdeu nem wau nʉm gaaimua khabam, magba akhiin 

magʉm gaaimuata peerdʉjim a iekhaju.

Romanos 10:9,10 
Wajapcharan pua thãraucha ʉkhanaa pʉch idamaucha, 

“Jesucristo chi meem arrta Ẽwandamau deeu phiriu autarr 
aawai ichta mʉch Porkhapiju” amʉn, pʉ peerdʉju chadcha. 

¿Jãgwi magju aai sĩ? Thãrau ʉkha nʉmuapaita 
Ẽwandamau maach pekau chukhu arrjo wajaug 

paapäaijeewaima; maimua ich agjo dich iiucha dich thãar 
ee ʉkhatarr warm khʉʉnag jaau nʉmuapaita ʉu 

ichdeu maach peerdʉ aaujeewaima.



San Juan 3:16,17 
’Pari magaagta Ẽwandamau oowai mʉg durr gaaim khʉʉn 

thum ya chi okhoomta nʉm khaphʉ arr aawai, ich 
garmuata am peerdʉ aum khõchgau mʉ ich Iewaa ãbpai 

khitʉmta am kõit thõmkhĩir pʉijimgui ajim, magbarm 
gaaimua chi mʉrʉgta amach peerdʉ aupi nʉm khʉʉn chan 
okhooba, mʉig eegarwejã ich denkhanaa ich aar oberwia 
ich mag ich dʉi wenʉrramkhĩir. Ẽwandamau mʉ pʉitarr 

chan, sĩi õor khaibag waupi jaaumkhĩir khaba, sĩi am 
peerdʉ aumkhĩirta mʉ pʉijimgui ajim irig.



1 Juan 5:11-13
Mag irua maachig jaau sim iekhan, maach ich denkha 

auwia ich mag ich dʉi wenʉrrapijuuta jaau sim; pari mag i 
denkhanaa i dʉi ich mag wenʉrrajuun, ãba ich Ẽwandam 

Iewaa gaaimuapaiu. Magua chi Ẽwandam Iewaata ich 
thãar ee au simʉn ĩchab warreta iiu sĩsiejem, i dʉi ich mag i 
denkha nʉrraag. Pari chi Ẽwandam Iewaata auba sim chan 

agtha i den khaba sim, i dʉi ich mag iiu nʉrraag. Magʉm 
khʉʉn pod i dʉi ich mag nʉrrabam. Keena, pãar Ẽwandam 

Iewaa iek ʉkhaajem khʉʉnagta mʉg ẽsap phã deepʉi 
chirʉm, ya pãar i denkha naawai chadcha pãach i dʉi ich 

mag wenʉrraju khap amkhĩir.

